
章节摘录

　　大唐故越国太妃燕氏墓志铭并序　　夫文明演繇，帝妹入飞鸿之祥；景象舒华，轩辕赞贯鱼之术
。
是故五典攸畅，四始郁兴。
首涉人伦，肇关王化。
若其河鲂宋鲤，涧藻溪苹，资蕙气于柔明，发兰仪之清懿。
道苞良袂，德冠含章。
佐二南之风流，参两姚之琴瑟。
加以圣善陈训，怀袖盈慈，励东平之硕肤，勖河间之多艺。
南史之策，方绌彤管之词；西陵之涧，俄促青乌之兆。
在浚之戚空缠，彼苍之哀何极。
太妃讳字，涿郡平昌人也。
姜螈咏初，寒冰荐其里祀；邵伯听讼，行露重其宵征。
绵瓞与梓阙连高，有芑将棠阴并茂。
遂乃星箕分曜，宝符开岳。
蓟门北上，始建梧台；勃尾东长，初披碣馆。
丹摅宿愤，舞阳共荆轲触秦；苍折阴谋，扬敞将陈平齐汉。
固已灵源浸远，峻址弥崇。
曾祖侃，魏车骑大将军、骠骑大将军、开府仪同三司、左卫大将军、楚州刺史、上柱国、阳平郡开国
公，辰象澄华，山川虚受。
望归上铉，寄总元戎。
七泽煽其风尘，两河开其井邑。
市朝亟远，声芳可寻。
祖荣，周上开府仪同三司、晋州刺史，隋蒲州刺史、扬州总管、邢瀛恒定营幽平檀沧易妫贝一十二州
大总管、左武候大将军、上柱国、洛丛郡公。
　　⋯⋯

